
Бөек Ватан сугышы  ветераны Рәҗәпов Исхак  Мирҗаҗан улы турында истәлекләр
Рәҗәпов Исхак абый 1923нче елда  Туймәт авылында  туа.   Балачагы  Түбән Карамал авылында уза.  Аннан  соң  Чирмешәндә эшли. Ул сугыш хәбәрен дә шунда ишетә. Аңа әле ул чакта 18 яшь кенә була. Эшләгән вакытта военкоматка язу килеп төшә. Бу язуда районнан 25 доброволецны Мәскәүгә җибәрергә диелгән була. Алар һава десант частенә язылалар. Шуннан соң аларны больницада тикшерәләр. Ләкин 5 кеше сугышка яраксыз диелә. 
Бу 1942 нче елның март башында була. Алар Шентала аша китәргә тиеш булалар. Ләкин 2 көн вагон булмау сәбәпле, алар китә алмыйлар. 20 кешене Бөгелмәдәге горнизонный больницада тикшерәләр. Монда 3 кеше сугышка яраксыз диелә. Алар 17 әү калалар. 

   Шуннан соң алар Мәскәү астындагы Раменск шәһәрендә хезмәт итәләр.

   Исхак бабайны баруга кече командирлар әзерли торган полковный  школага җибәрәләр. Аны тәмамлагач сержант исеме бирәләр һәм ул кире үз ротасына кайта. Хезмәт дәвам итә. 1942 нче елның җәендә десантный бригаданы Сталинград сугышына җибәрәләр.

   Сталинград  сугышында  иң  каты бәрелеш  була. Ләкин Исхак абыйны һәм тагын 1- 2 кешене калдыралар. Исхак абый штаб начальнигына барып : “Нигә мине калдырдыгыз?”-дип сорагач, ул “Ярый, өлгерерсең әле!”- ди штаб начальнигы. Шулай итеп аны иптәшләреннән аералар. Иптәшләре киткәч, яңа пополнение килә.  Исхак абыйлар  парашют белән дошман тылына сикерергә тиеш булалар. Шуннан соң аларны төньяк-көнбатыш юнәлештә алып китәләр. Алар юлда барганда төрле авырлыклар күрәләр.  Көчле, салкын  бураннар  була.  Алар Калининга кадәр машина белән баралар. Ләкин бераздан машина бара алмый, төшеп җәяү китәләр. Барганда ук 8-9 тәүлек ач килеш яталар. Бу тирәдә авыллар булмый, булганнарын да немецлар нигезенә кадәр яндырып бетерәләр. Күбесе чирли, шешенә. Аннан соң аларга сохари, борчак ашы алып киләләр. Әзрәк хәл кергәндәй була. Алар Иске Рус астына юл тоталар. Монда сугышта катнашалар.  Шуңа кармастан  алар монда ач булалар.  Чөнки  юллар  булмый. “Баручылар кайта алмый, кайтучылар бара алмый,” -  ди ул.  Алар язга кадәр Иске Рус астында сугышалар. Аннан май башларында 800 км  дан артык җәяү күчеш ясап Курск дугасына килеп җитәләр. Бу сугышның  дәһшәтле ноктасы була. “Курск  дугасын  сөйләп бетергесез. Монда ашарга бар, ләкин ашыйсы килми, аппетит юк,” -  ди Исхак абый.  Шушы сугышта ул җиңелчә яралана. Ләкин госпитальгә бармый. Частьта гына дәвалана. Терелгәч ул хезмәтен дәвам итә.
   Авыр минутлары күп була Исхак абыйның. Алар Черкаск астында чолганышта калалар. Аннан ярдәм булмагач үз көчләре белән чыгарга мәҗбүр булалар. Немецларның  көчле каршылык  күрсәтүенә карамастан Курск  дугасы  руслар  җиңүе белән тәмамлана. Алар  авыл,  шәһәрләрне азат итеп алга баралар. Днепр елгасын кичкәндә дә, Днепр арьягында сугышканда авыр була. 1944 нче елны үзебезнең территорияне тулысынча азат итеп, иске дәүләт чигенә җитәләр. Сугыш Европа илләрендә дәвам итә. Алар башта Румыниягә, Болгариягә юнәләләр, аннары Югославияне, Венгриянең Капошвар, Пакш, Боньхад, Домбавар шәһәрләрен, Австрияне азат итәләр. Исхак абый өчен сугыш Австриядә тәмамлана. Аны 1945 нче елның 10 нчы мартында, сугыш бетәргә 2 ай калгач штабка чакыртып Сиже офицерлар мәктәбенә укырга җибәрәләр. Исхак абый сугыштан офицерлар мәктәбенә укырга китә. Офицерлар мәктәбендә ул 8-9 ай укып бетергәч, хезмәтен дәвам иттерә.
   Рәҗәпов Исхак абый Дәүләт бүләкләренә лаек була. Курск дугасы сугышлары барышында   2 тапкыр “За отвагу” медале белән бүләкләнә. Молдавияне азат иткәндәге зур батырлыклары өчен “Дан ордены” белән, Венгрияне азат иткәндә авыр сугышта күрсәткән батырлыклары  өчен  Кызыл Йолдыз ордены белән бүләкләнә. Сугыштан соң икенче дәрәҗәдәге Ватан сугышы ордены һәм 15 тән артык медальләр белән зурлыйлар.
   Сугыштан соң Исхак абый 3 ел офицер булып хезмәт итә. Аннан кайтып Лашманда 10 ел военрук булып эшли. Туймәткә кайтып  күп еллар  иптәше Рәшидә апа белән   укытучы булып  эшлиләр.  Исхак  абый  укыткан  тарих  дәресләре  әле дә  истә, -  диләр  аның  укучылары.    2004 нче елның гыйнварь аенда Исхак абый вафат булды. 
